
Umsögn frá Húsfélagi Eskihlíðar 10 & 10a í máli 600: frumvarpi um 
breytingu á lögum um hollustuhætti og mengunarvarnir

Athygli Húsfélagsins í Eskihlíð 10 & 10a (kt. 5404812459) hefur verið vakin á 
frumvarpi umhverfis- og auðlindaráðherra sem felur það meðal annars í sér að 
fallið verður frá kröfum um útgáfu starfsleyfa varðandi margvíslega starfsemi. 
Aðstandendur Húsfélagsins vara eindregið við amk hluta þessara hugmynda og 
telja sig geta miðlað af reynslu sinni þeirri afstöðu til stuðnings.

Með frumvarpinu stendur til að fella niður starfsleyfis- eða skráningarskyldu á 
rúmlega fjörutíu tölusettar atvinnugreinar eða starfsstöðvar. Ekki hafa íbúar 
blokkar í Hlíðahverfi forsendu til að meta mikilvægi starfsleyfa fyrir t.a.m. 
leðurvinnslu eða kanínurækt. Hins vegar hafa íbúar hússins beina reynslu af 
samskiptum við rekstraraðila samgöngumiðstöðvar, en frumvarpið gerir einmitt 
ráð fyrir að slík starfsemi verði ekki lengur leyfisskyld. Þá hugmynd telur 
umsagnaraðili glapræði.

Sumarið 2018  var fyrirvaralaust opnuð samgöngumiðstöð í Skógarhlíð, fáeina 
metra frá gafli blokkarinnar Eskihlíð 10 & 10a, í húsnæði sem áður hafði hýst 
lítið gistiheimili en enn fyrr verið notað til kennslu í heilbrigðisgreinum á vegum 
Háskólans. Opnunin átti sér engan aðdraganda, heldur upplifðu íbúar skyndilega 
stríðan straum rútubíla nótt sem nýtan dag að húsinu. Í ljós kom að 
akstursfyrirtæki nokkurt hafði lokað starfstöð sinni í Örfirisey og fært 
starfsemina í gistiheimilið í skjóli nætur.

Engum opinberum aðilum hafði verið tilkynnt um þessi áform. Borgaryfirvöld 
komu af fjöllum og Slökkviliðið í Reykjavík og umsjónaraðilar sjúkraflutninga, 
sem hafa ríka hagsmuni af greiðri ferð um Skógarhlíð, höfðu ekkert fengið að 
vita. Rekstraraðila taldi sér ekki bera nein skylda til að spyrja kóng eða prest og 
vísuðu einungis til þess að Skógarhlíð væri skilgreind sem gata fyrir blandaða 
byggð, verslun og þjónustu.

Langt er þó seilst að telja rekstur rútubílamiðstöðvar jafngilda hverjum öðrum 
verslunar- og skrifstofurekstri. Til að mynda fer starfsemin fram allan 
sólarhringinn, alla daga ársins og einkennist af lausagangi stórra 
hópferðabifreiða, viðvörunarhljóðum þegar farartækjum þessum er bakkað og 
hurðaskellum þegar farangurshólfum bílanna er lokað. Hávaðamælingar sem 
fram hafa farið í íbúðum nálegra fjölbýlishúsa sýna truflun og áreiti yfir 
viðmiðunarmörkum.

Nýleg vettvangsathugun Úrskurðarnefndar umhverfis- og auðlindamála í 
nóvember sl. leiddi í ljós að 23 skipulagðar rútuferðir eru á sólarhring hverjum 
frá samgöngumiðstöðinni að Keflavíkurflugvelli auk 13 ferða í Bláa lónið (þær 
eru enn fleiri yfir sumartímann). Ofan á þetta bætast ýmsar aðrar tilfallandi 
ferðir auk aragrúa ferða á minni rútum þar sem farþegum er safnað saman eða 
þeim skilað á hótel víðs vegar á höfuðborgarsvæðinu. Að auki fylgir starfseminni 
innritunarborð, biðsalur, veitingasala o.fl. Ekki er allur þessi akstur á hendi



rekstraraðilans, heldur framleigir hann líka hluta aðstöðu sinnar til annarra 
fólksflutningsfyrirtækja.

Það urðu fulltrúum húsfélagsins mikil vonbrigði að uppgötva nær algjört 
máttleysi borgarinnar og stofnanna hennar gagnvart starfsemi þessari sem rekin 
er af fullkomnu skeytingarleysi gagnvart nágrönnum sínum og umhverfi. Eina 
vopnið sem við íbúarnir reyndumst hafa í höndunum var sú staðreynd að 
samgöngumiðstöðvar eru starfsleyfisskyldar og þurfa sem slíkar að uppfylla 
tiltekin skilyrði um að raska ekki ró granna sinna. Rekstraraðilar 
rútubílastöðvarinnar þrættu fyrir að falla undir skilgreininguna á 
samgöngumiðstöð og fór málið í kæruferli. Tók Reykjavíkurborg þá ákvörðun að 
leyfa starfseminni að halda óáreittri áfram uns niðurstaða væri fengin.

Að lokum fór svo að Úrskurðarnefnd umhverfis- og auðlindamála staðfesti þá 
niðurstöðu að starfsemin væri leyfisskyld. Það var mikill sigur fyrir málstað 
íbúanna sem eygja nú að loksins verði böndum komið á starfsemi þessa. Þau 
bjartsýnustu gæla jafnvel við að geta sofið aftur við opinn glugga.

Reynsla okkar af þessum málarekstri öllum er sá að starfsleyfiskvöðin hafi verið 
eina tækið sem nýttist íbúum jafnt sem opinberum eftirlitsaðilum í viðureign við 
rekstraraðila með mjög einbeittan brotavilja. Það eru því veruleg vonbrigði ef 
löggjafinn hyggst með frumvarpi þessu grafa undan réttarvernd borgaranna.

Húsfélagið Eskihlíð 10 & 10a leggur eindregið til að hætt verði við að undanskilja 
samgöngumiðstöðvar frá starfsleyfi, enda vandséð hvers vegna slík starfsemi 
ætti að þykja léttvæg og óíþyngjandi. Félagið hefur í sjálfu sér ekki skoðun á 
öðrum þeim flokkum starfsemi sem reiknað er að með að undanskilja 
starfsleyfisskyldu, en í ljósi reynslu okkar mætti þó ætla að skynsamlegt sé að 
fara sér fremur hægt í slíkri grisjun. Fulltrúar félagsins eru meira en reiðubúin til 
að mæta á fund þingnefndarinnar til að rekja sjónarmið sín betur.

